
孔子誅少正卯《荀子。宥坐篇》 

孔子為魯攝相，朝七日而誅少正卯。門人進問曰：夫少正卯，魯之聞人也，夫子為

政而始誅之，得無失乎？孔子曰：居，吾語汝其故。人有 惡者五，而盜竊不與

焉。 

一曰心達而險， 

二曰行辟而堅， 

三曰言偽而辨， 

四曰記醜而博， 

五曰順非而澤， 

此五者，有一於人，則不得免於君子之誅，而少正卯兼而有 之。 

故居處足以聚徒成群， 

言談足以飾邪營眾， 

強足以反是獨立， 

此小人之桀雄也，不可不誅也。 

少正卯：《論衡。講瑞》 

少正卯在魯，與孔子並。孔子之門三盈三虛，唯顏淵不去，顏淵獨知孔子聖

也。夫門人去孔子歸少正卯，不徒不能知孔子之聖，又不能知少正卯。門人

皆惑。子貢曰：「夫少正卯、魯之聞人也，子為政，何以先之？」孔子曰：

「賜，退！非爾所及！」夫才能知佞若子貢，尚不能知聖，世儒見聖，自謂

能知之，妄也。 

參考：《莊子。德充符》 

魯有兀者王駘，從之遊者，與仲尼相若。常季問於仲尼曰：「王駘，兀者也，從之

遊者，與夫子中分魯。立不教，坐不議，虛而往，實而歸。固有不言之教，無形而

心成者邪？是何人也？」仲尼曰：「夫子，聖人也。丘也，直後而未往耳。丘將以

為師，而況不如丘者乎！奚假魯國！丘將引天下而與從之。」 


